ТОГТООЛЫН ТӨСЛИЙН ТОВЧ ТАНИЛЦУУЛГА

"Монгол Улсын нутаг дэвсгэрийн газар зүйн нэрийн жагсаалт"-д нэмэлт, өөрчлөлт оруулах тухай

Геодези, зураг зүйн тухай хуульд заасны дагуу Монгол Улсын нутаг дэвсгэрт хамаарах уул, нуруу, гол, нуур зэрэг байгалийн физик газар зүйн объектын нэр, засаг захиргаа, нутаг дэвсгэрийн нэгжийн нэр, хүний гараар бий болсон объектод оноосон нэрийг Засгийн газар нэгтгэж, Улсын Их Хурлаар батлуулна гэж заасан.
Соёлын өвийг хамгаалах тухай хуульд заасны дагуу газар зүйн нэр нь соёлын биет бус өвд хамаардаг, Монгол хэлний тухай хуулиар газар зүйн нэр монгол хэл дээр батлагдаж, ашиглагдахаар заасан бөгөөд Монгол Улсын 2005 онд нэгдэн орсон “Соёлын биет бус өвийг хамгаалах тухай” ЮНЕСКО-ийн 2003 оны конвенц ёсоор газар зүйн нэрийг хамгаалах үүрэгтэй.
“Газар нутгийн нэрийг тодруулан тогтоож, журамлах зарим арга хэмжээний тухай” Бүгд Найрамдах Монгол Ард Улсын Сайд нарын Зөвлөлийн 1980 оны 280 дугаар тогтоолоор Газар нутгийн нэрийн байнгын комиссийг байгуулж, Монгол Улсын нутаг дэвсгэрийн хэмжээнд хамаарах газар зүйн нэрийн тодруулалтын ажлыг 1980-1985 онд хийж гүйцэтгэсэн байдаг бөгөөд Улсын Их Хурлын 2003 оны 42 дугаар тогтоолоор Монгол Улсын нийт нутаг дэвсгэрт хамаарах 214805 газар зүйн нэр бүхий "Монгол Улсын нутаг дэвсгэрийн газар зүйн нэрийн жагсаалт"-ыг баталж, тус жагсаалтад Баян-Өлгий аймгийн нутаг дэвсгэрийн хэмжээнд хамаарах 8767, Сүхбаатар аймгийн нутаг дэвсгэрийн хэмжээнд хамаарах 6941 газар зүйн нэр батлагдсан байдаг байна. 
 Гэвч Баян-Өлгий аймгийн нутаг дэвсгэрт хамаарах газар зүйн зарим нэр орос, казак, тува зэрэг хэл дээр нэрлэгдэж батлагдсан, мөн Сүхбаатар аймгийн нутаг дэвсгэрт хамаарах зарим газар зүйн нэр үг, үсгийн зөрүүтэй, хэл бичиг, дүрмийн алдаатай байдлаар дээрх тогтоолд тусгагдаж батлагдсан байх тул газар зүйн нэрийг монгол хэл дээрх оноосон нэрээр нь өөрчлөн батлуулах, батлагдаагүй, орхигдсон болон шинээр тогтоосон  газар зүйн нэрийг батлуулахаар тус тогтоолын төсөлд тусгасан болно. 
Тодруулбал, Баян-Өлгий аймгийн нутаг дэвсгэрийн хэмжээнд хамаарах газар зүйн нэрийг 1:100000-ны масштабтай байр зүйн зураг, бусад баримтад монгол хэлнээс өөр хэл дээр нэрлэгдсэн нэрүүд байгаа нь тогтоогдож, Үндэсний аюулгүй байдлын зөвлөлөөс 2022 онд энэ асуудлаар зөвлөмж гаргаж, Үндэсний аюулгүй байдлын зөвлөлийн Нарийн бичгийн даргын захирамжаар Ажлын хэсэг байгуулагдан ажиллаж, хээрийн болон суурин судалгаагаар Баян-Өлгий аймгийн 12 сумын нутаг дэвсгэрт хамаарах монгол хэлнээс өөр хэл дээр баталсан 319 газар зүйн нэр байгааг тогтоож, мөн 47 газар зүйн уламжлалт нэрийг шинээр тодруулсныг төсөлд тусгасан. 
Дээрх ажлын явцад газар зүйн нэрийг шууд орчуулж нэрлэсэн 100, төсөөтэй байдлаар өөрчлөн нэрлэсэн 142, домог, түүх шинээр зохиож нэрлэсэн 4, хүний нэрээр нэрлэсэн 44, болсон үйл явдлаар хамаатуулан нэрлэсэн 7 нэр тус тус байсныг тогтоож, 47 газар зүйн уламжлалт нэрийг шинээр нэмж илрүүлсэн байна.
Мөн Баян-Өлгий аймгийн нутаг дэвсгэрт хамаарах Монгол Алтайн нурууны мөсөн бүрхүүл бүхий зарим уул, оргил, толгойн нэр болон Улсын Их Хурлын 2003 оны 42 дугаар тогтоолоор батлагдсан Монгол Улс, Оросын Холбооны Улс, Бүгд Найрамдах Хятад Ард Улсын гурван улсын хэлэлцээрээр тохирсон гурван улсын уулзварын цэг болох “Таван Богд уул”-ыг орон нутгийн иргэд “Найрамдал-2”, “Хүйтэн уул”-ыг “Найрамдал-1” гэх мэтээр андуу ташаа нэрлэж байгаа тул үнэн зөв нэрийг таниулан сурталчлах, тэмдэгжүүлэх ажлыг зохион байгуулах шаардлагатай байна.
Сүхбаатар аймгийн 13 сумын газар зүйн нэрийн тодруулалт, мэдээллийн сан бүрдүүлэх ажлыг 2021-2022 онд орон нутгийн төсвөөр хийж гүйцэтгэсэн бөгөөд Сүхбаатар аймгийн нутаг дэвсгэрийн хэмжээнд 1980-1984 онд хийж гүйцэтгэсэн хээрийн тодруулалтаар тогтоосон газар зүйн нэрийг 1:100000-ны масштабтай байр зүйн зураг дээр тэмдэглэн хэрэглэж байгаа хэдий ч Улсын Их Хурлаар батлуулаагүй 940, байрлал зөрүүтэй 17, үг, үсгийн зөрүүтэй буюу хэл бичгийн дүрмийн алдаатай 45 газар зүйн нэр байгааг тогтоож, мөн хээрийн тодруулалтаар уламжлалт 1080 нэрийг шинээр тогтоосныг мөн нэмж батлуулахаар төсөлд тусгалаа. 
Түүнчлэн, Монгол хэлний тухай хуулиар Монгол Улсын нутаг дэвсгэрт газар нутгийн нэрийг монгол хэлээр хөтлөн явуулахаар заасан бөгөөд Геодези, зураг зүйн тухай хуульд газар зүйн албан ёсны нэрийн тухай мэдээллээр хангах, газар зүйн нэрийг зөв бичих, хэрэглэх, хамгаалах, газар зүйн нэрийн жагсаалт зохиох, толь бичиг, лавлах боловсруулж хэвлэх, нэрийг зөв бичих, шинээр өгсөн нэр болон нэрийн өөрчлөлтийн бүртгэл хөтлөх, газрын зурагт тусгах зэрэг ажлыг хэрэгжүүлэхээр зохицуулсан тул дээрх хуулиудын зохицуулалтад нийцүүлж уг тогтоолын төслийг боловсруулсан болно.

Хууль тогтоомжийн тухай хуулийн 8 дугаар зүйлийн 8.1.5 дахь заалтад заасны дагуу Баян-Өлгий, Сүхбаатар аймгийн нутаг дэвсгэрт хамаарах өөрчлөн батлуулах, шинээр батлуулах газар зүйн нэрийг  Газар зохион байгуулалт, геодези, зураг зүйн ерөнхий газрын www.gazar.gov.mn цахим хуудаст 2025 оны 12 дугаар сарын 20-ны өдөр байршуулж, олон нийтээр хэлэлцүүлж, санал авах ажлыг зохион байгуулсан. 
Төсөлд тусгагдсан газар зүйн нэрийг өөрчлөх, шинээр батлах асуудлыг Баян-Өлгий аймгийн иргэдийн Төлөөлөгчдийн Хурлын 2025 оны 04 дүгээр сарын 04-ний өдрийн 52 дугаар тогтоол,  Сүхбаатар аймгийн Иргэдийн Төлөөлөгчдийн хурлын 2022 оны 12 дугаар сарын 01-ний өдрийн 11 дугаар тогтоолоор тус тус дэмжсэн.
Мөн тогтоолын төсөлд батлагдсан газар зүйн нэрийг геодези, зураг зүйн мэдээллийн улсын нэгдсэн санд бүртгэж, нийтэд сурталчлан таниулахаас гадна  2026-2027 онд Баян-Өлгий аймгийн нутаг дэвсгэрт хамаарах нийт газар зүйн нэрийг бүрэн тогтоож дуусгах, сумдын хилийн цэсийг албан ёсны газар зүйн нэрээр шинэчлэн батлуулах чиглэлээр зохих арга хэмжээ авч, шийдвэрлүүлэх асуудлыг Монгол Улсын Засгийн газарт даалгахаар тусгасан. 

Ийнхүү Баян-Өлгий, Сүхбаатар аймгийн нутаг дэвсгэрт хамаарах тогтоолын төсөлд тусгасан газар зүйн нэрийг түүхийн эх сурвалж, архивын баримт материал болон орон нутгийн иргэдийн яриа мэдээлэлд тулгуурлан хээрийн болон суурин судалгааны ажлын дагуу тогтоосон бөгөөд тогтоолын төсөл батлагдсанаар газар зүйн албан ёсны нэрийг бүх төрлийн газрын зурагт тэмдэглэж, олон нийтэд зөв нэрээр сурталчлан таниулж, хэрэглээнд нэвтрүүлж, үндэсний аюулгүй байдал, тусгаар тогтнолын баталгаа болсон газар нутаг, байгаль орчноо хадгалах, хамгаалах, хойч үедээ газар нутгаа хайрлан хамгаалах үзэл бодол, төлөвшлийг өвлүүлэн үлдээхэд чухал ач холбогдолтой байна. 

